
«ԽԵԼԱՑԻ ՔԱՂԱՔԻ» ՍՏԵՂԾՄԱՆ ՀԱՅԵՑԱԿԱՐԳԻՆ ԵՎ ՀԱՅԵՑԱԿԱՐԳԻՑ ԲԽՈՂ ՄԻՋՈՑԱՌՈՒՄՆԵՐԻ ԺԱՄԱՆԱԿԱՑՈՒՅՑԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ 

1. Հավանություն տալ «Խելացի քաղաքի» ստեղծման հայեցակարգին՝ համաձայն 1-ին հավելվածի, 

2. Հավանություն տալ «Խելացի քաղաքի» ստեղծման հայեցակարգից բխող միջոցառումների ժամանակացույցին՝ համաձայն 2-րդ հավելվածի:

Հավելված 1

Հայաստանի Հանրապետության 
կառավարության 

2018 թ.  -------------- --- -ի
N      արձանագրային որոշման 

Հ Ա Յ Ե Ց Ա Կ Ա Ր Գ
«ԽԵԼԱՑԻ ՔԱՂԱՔԻ» ՍՏԵՂԾՄԱՆ
I. ՆԵՐԱԾՈՒԹՅՈՒՆ
1. Տեղեկատվական տեխնոլոգիաների զարգացման, տեղեկատվական հասարակության կայացման և բնակչության կենսամակարդակի բարձրացման ներկա և ապագա մարտահրավերների տեսանկյունից պահանջվում է նոր մոտեցումներ, մեխանիզմներ, հմտությունների համախումբ և կարողություններ, որոնք պետք է որոշել և ամրացնել՝ հիմք ստեղծելու համար աճող բնակչության կարիքների և պահանջների, ինչպես նաև ոլորտում իրականացվող քաղաքականության և բյուջեի հատկացումների համար:

2. Հաշվարկների համաձայն աշխարհի բնակչության 50 տոկոսից ավելին բնակվում է քաղաքներում: Ուրբանիզացիան ընթանում է աննախադեպ տեմպերով: Գալիք 20 տարիների ընթացքում աշխարհի բնակչությունը, ըստ ՄԱԿ-ի հաշվարկների, կավելանա ևս 2 միլիարդով: 2030թ սպասվում է, որ բնակչության մոտ 60%-ը բնակվելու է քաղաքներում՝ հիմնականում  կենտրոնացվելով զարգացող աշխարհի քաղաքային  կոնգլոմերատներում և մեգաքաղաքներում: 

3. Քաղաքները դարձել են ազգային զարգացման շարժիչ ուժ, որոնց կառավարման համակարգերն ու կարողությունները շատ դինամիկ են և ենթարկվում են մշտական փոփոխությունների:

4. Ներկայումս Հայաստանի Հանրապետությունում ձևավորված է 502 համայնք, որոնցից 46-ը՝ քաղաքային բնակավայր ընդգրկող (այսուհետև՝ քաղաք): Քաղաքային բնակավայրերի թիվը 49 է: Քաղաքաբնակ 1919,62 հազար բնակչից 1066,3 հազարն ապրում է միայն Երևան քաղաքում, իսկ 853,32 հազարը՝ մնացած 48 քաղաքներում (յուրաքանչյուր քաղաքում՝ միջինը 18 հազար բնակիչ):

II. ՀԱՅԵՑԱԿԱՐԳԻ ՄՇԱԿՄԱՆ ՆԱԽԱԴՐՅԱԼՆԵՐԸ

5. «Խելացի քաղաք» հայեցակարգի (այսուհետև՝ Հայեցակարգ) մշակման նախադրյալներն են.  

1) Հայաստանի Հանրապետության կառավարության 2017 թվականի հունվարի 12-ի թիվ 122-Ն որոշման 1-ին հավելվածի 22-րդ կետ,

2) Քաղաքացիական հասարակության զարգացվածության մակարդակի բարձրացումը,

3) Տեղեկատվական տեխնոլոգիաների կիրառմամբ քաղաքացիներին պետական և համայնքների աշխատանքներին մասնակից դարձնելը,

4) Տեխնոլոգիական լուծումների ներդրմամբ և զարգացմամբ քաղաքացիների կենսամակարդակի բարձրացումը:

III. ՀԱՅԵՑԱԿԱՐԳԻ ՏԵՍԼԱԿԱՆԸ, ՆՊԱՏԱԿՆԵՐԸ ԵՎ ՍԿԶԲՈՒՆՔՆԵՐԸ
6. Հայեցակարգի տեսլականը

1) «Խելացի  քաղաք»-ը դա մշտապես զարգացող քաղաքային բնակավայր է, որտեղ կիրառվում են ժամանակակից տեխնոլոգիական մոտեցումները քաղաքացիների և քաղաքի հյուրերի անվտանգ և հարմարավետ կյանքի պայմանների ապահովման համար, իրականացնելով տարբեր սոցիալական խմբերի կարիքներից բխող համաչափ տարածքային պլանավորման մոտեցումների վրա հիմնված զարգացման արդյունավետ ծրագրեր, հաշվի առնելով աղետների վտանգների, կլիմայի փոփոխության հետևանքով, տեխնածին և մարդկային գործունեության արդյունքում առաջացած բոլոր ռիսկերը:

2)  Ըստ քաղաքի կարիքների համապատասխան տեխնոլոգիաների ներդրման միջոցով վերջիներիս լուծումների դյուրինացում և կառավարելիության մակարդակի բարձրացում:

7. Հայեցակարգի նպատակները

Հայեցակարգի նպատակներն են.

1) Քաղաքի առջև ծառացած մարտահրավերների լուծում՝ հիմնված նորարարական մոտեցումների վրա,

2) Կայուն համաչափ քաղաքային զարգացման գործընթացի ապահովում,

3) Քաղաքացիների արդյունավետ մասնակցության ապահովում քաղաքի զարգացման և կառավարման գործընթացներին,

4) Տեղեկատվական և նորագույն տեխնոլոգիաների ներդրմամբ դիմակայուն և անվտանգ միջավայրի ամրապնդում,

5) Տեղեկացվածության և իրազեկման մակարդակի բարձրացում,

6) Նորագույն տեղեկատվական տեխնոլոգիաների ներդրմամբ քաղաքացիների կենսամակարդակի բարձրացում,

7) Տեխնոլոգիաների ներդրման և կիրառման փորձի փոխանակում

8) Մշակել մոտեցումներ Հայաստանի Հանրապետությունում «Խելացի քաղաք»-ների ձևավորման համար:

IV. ՀԱՅԵՑԱԿԱՐԳԻ ՍԿԶԲՈՒՆՔՆԵՐԸ

8. Հայեցակարգի հիմնական սկզբունքները են՝

1) Տեղեկատվական տեխնոլոգիաների և նորարարական լուծումների ներդրմամբ քաղաքացիների անվտանգության ապահովում,

2) Տեղեկատվական տեխնոլոգիաների և նորարարական լուծումների ներդրմամբ և կիրառմամբ քաղաքի կառավարում և կառավարման արդյունավետության բարձրացում, 

3) Տեղեկատվական նորագույն տեխնոլոգիաների կիրառմամբ պայմանավորված ֆիզիկական տարածությունների կրճատում,

4) Տեղեկատվական տեխնոլոգիաների և նորարարական լուծումների կիրառմամբ արտակարգ իրավիճակների կանխատեսում և վնասների նվազեցում,

5) Տեղեկատվական տեխնոլոգիաների և նորարարական լուծումների կիրառմամբ կրթական մակարդակի բարձրացում և բնակչության աճի կառավարելիություն

6) Քաղաքի աշխարհագրական և տնտեսական գործոններով պայմանավորված առաջնահերթությունների վերհանում և նորարարական տեխնոլոգիաների կիրառմամբ լուծման մեխանիզմների մշակում

7) կիրառվող տեղեկատվական տեխնոլոգիաների անհրաժեշտ մակարդակի ապահովում և ենթակառուցվածքների պաշտպանվածության մշտական արդիականացում:

V. ՀԱՅԵՑԱԿԱՐԳԻ ԶԱՐԳԱՑՄԱՆ ՈՒՂՂՈՒԹՅՈՒՆՆԵՐԸ

9. Ըստ խելացի լուծումների պահանջարկի՝ տեղեկատվական տեխնոլոգիաների կիրառության առումով համայնքներում առկա իրավիճակի վերլուծություն (այսուհետև՝ պահանջարկի վերլուծություն).
1)Մշակել ըստ խելացի լուծումների պահանջարկի՝ տեղեկատվական տեխնոլոգիաների կիրառության առումով ՀՀ համայնքներում առկա իրավիճակի վերլուծություն վեր հանելով առկա խնդիրները՝ ըստ առաջնահերթության, հաշվի առնելով սոցյալ-տնտեսական զարգացման մակարդակը, անվտանգության, քաղաքաշինական, բնապահպանական, կոմունալ կենցաղային և այլ առանձնահատկությունները: Նմանատիպ առանձնահատկություններով քաղաքների համար անհրաժեշտ է ընտրել «խելացի լուծումների» ընտրություն տարբեր ոլորտներում և տարբեր լուծումներով, որը թույլ կտա հետագայում իրականացնել ներդրման արդյունավետության գնահատում և փորձի փոխանակում:  

10.  «Խելացի քաղաքացի» – քաղաքացիների հմտությունների բարձրացում տեղեկատվական տեխնոլոգիաների ոլորտում.
1)Մշակել ծրագրեր որոնց միջոցով քաղաքում ներդրված նորագույն տեխնոլոգիաներով մատուցվող ծառայությունները մատչելի և հասանելի կդառնան  քաղաքացիներին, ինչպես նաև կապահովեն քաղաքացիների անվտանգությունը տարատեսակ աղետներից և վտանգներից: 

11. «Խելացի կառավարում» – տեղեկատվական տեխնոլոգիաների ներդրմամբ քաղաքի կառավարման արդյունավետ համակարգերի ներդրում.
1)Մշակել ծրագրեր որոնց իրականացման արդյունքում քաղաքի կառավարման համակարգերը կդառնան քաղաքացիակենտրոն և կառավարման համակարգի գլխավոր նպատակը կհամարվի քաղաքացու համար անվտանգ ու բարենպաստ պայմանների և համաչափ զարգացման գործընթաց, ինչպես նաև ստեղծել ջրամատակարարման, էլեկտրամատակարարաման, կոյուղու, գազամատակարարման, ջրահեռացման և այլ ենթակառուցվածքներ շահագործվեն անվտանգ և հուսալի մեկ կենտրոնից կառավարվող և տվյալները մշակող մեկ համակարգով: 

12. Հեշտ, մատչելի, հասանելի ծառայություններ բոլորի համար.
1)Մշակել ծրագրեր որոնց իրականացման արդյունքում տեղեկատվական տեխնոլոգիաներով հագեցված նորագույն ծառայությունները հասանելի և մատչելի լինեն քաղաքի բնակչության բոլոր շերտերի համար՝ տարեցների, երեխաների, հաշմանդամների, սոցիալապես անապահով և այլ  խավերի:

13. Որակյալ ծառայություններ քաղաքացիներին և հյուրերին.
1)Մշակել տեղեկատվական տեխնոլոգիաների կիրառմամբ ծրագրեր որոնց իրականացումը հնարավորություն կընձեռի քաղաքացիներին և հյուրերին տեղեկանալ քաղաքի և մատուցվող ծառայությունների մասին և հարմարավետ, հասանելի, մատչելի ու արդյունավետ կերպով օգտվել քաղաքում մատուցվող ծառայություններից:
14. Հուսալի և արդյունավետ տրանսպորտային համակարգ.
1)Մշակել ծրագրեր, որոնց իրականացման արդյունքում տրանսպորտային համակարգերը կթվայնացվեն և հասանելի կլինեն բնակչության՝ ապահովելով հասանելիություն, հուսալիություն ու արդյունավետություն:
15. Բնակիչների արդյունավետ ներգրավում՝ խնդիրների լուծման համար.
1)Մշակել ծրագրեր, որոնց իրականացման արդյունքում նոր տեխնոլոգիաների ներդրմամբ յուրաքանչյուր բնակիչ, անկախ սոցիալական դիրքից, մասնակից կլինի քաղաքի խնդիրների լուծման գործընթացին: 

16. Էներգախնայողության խթանում, քարոզչական աշխատանք և ծրագրեր.
1)Մշակել ծրագրեր, որոնք ներդրումը կհանգեցնի տեղեկատվական տեխնոլոգիաների կիրառմամբ  Էներգախնայողության:

17. Ռեսուրսների արդյունավետ կառավարում՝ հաշվետվողականության ավելացում.
1)Մշակել տեղեկատվական տեխնոլոգիաների կիրառմամբ նոր ծրագրեր, որոնց կիրառմամբ ռեսուրսների կառավարման գործընթացը կլինի բաց ու թափանցիկ բնակչության բոլոր շերտերի համար հասնելի:

18. Անվտանգ քաղաք բնակիչների և հյուրերի համար.
1)Քաղաքի տարածքը ենթակա է տարբեր վտանգների ազդեցության: Այդ նպատակով մշակել ծրագրեր, որոնք ուղղված կլինեն այդ վտանգների կանխման և կանխարգելման, ինչպես նաև վտանգի հնարավոր ծագման դեպքում բնակչության պաշտպանությանն ուղղված գործողությունների կատարմանը: Դա նշանակում է՝ հասնել նրան, որ քաղաքի զարգացման ծրագրերը ներառեն աղետների ռիսկի նվազեցման ենթածրագրեր, ինչը կնպաստի բնակչության և հյուրերի անվտանգության ապահովմանը: 

19. Առաջարկել համայնքների ղեկավարներին՝  «Խելացի քաղաքի» ստեղծում ծրագրերի իրականացման ժամանակ առաջնորդվել սույն հայեցակարգում սահմանված մոտեցումներով:

VI. ԱԿՆԿԱԼՎՈՂ ԱՐԴՅՈՒՆՔՆԵՐԸ
20. Քաղաքի անձնագրերի պատրաստում՝ ըստ ոլորտային «Խելացի լուծումների» անհրաժեշտության և առաջնահերթության,

21. Քաղաքի  և քաղաքում մատուցվող ծառայություների մասին անհրաժեշտ տեղեկատվության հասանելիության ապահովում,

22. Տեխնոլոգիական լուծումների ներդրման և շահագործման փորձի փոխանակում,
23. Տեղեկատվական տեխնոլոգիաների կիրառմամբ բարձրակարգ ծառայությունների մատուցում՝ քաղաքացիներին, բիզնեսին և քաղաքի հյուրերին,
24. Տեղեկատվական տեխնոլոգիաների կիրառմամբ կառավարման գործընթացի կատարելագործում, 
25. Նորարարությունների համար բարենպաստ միջավայրի ստեղծում և  ներդրումների ներգրավում,

26. Սոցիալական և տնտեսական զարգացում:
VII. ՀԱՅԵՑԱԿԱՐԳԻ ՖԻՆԱՆՍԱԿԱՆ ԱՊԱՀՈՎՈՒՄԸ
27. Հայեցակարգի ֆինանսավորումը կարող է իրականացվել «Տեղական ինքնակառավարման մարմինների մասին» Հայաստանի Հանրապետության օրենքով սահմանված կարգով, ինչպես նաև օտարերկրյա ներդրումների և օրենքով չարգելված այլ աղբյուրների հաշվին:
Հավելված N 2  
Հայաստանի Հանրապետության 

կառավարության 
2018 թ.              
N  արձանագրային որոշման
Ժ Ա Մ Ա Ն Ա Կ Ա Ց ՈՒ Յ Ց
«ԽԵԼԱՑԻ ՔԱՂԱՔԻ» ՍՏԵՂԾՄԱՆ ՀԱՅԵՑԱԿԱՐԳԻՑ ԲԽՈՂ ՄԻՋՈՑԱՌՈՒՄՆԵՐԻ
	
	Միջոցառում
	Ակնկալվող արդյունք 
	Կատարման ժամկետ
	Կատարող
	Ֆինանսավորման աղբյուր

	1.
	Ըստ խելացի լուծումների պահանջարկի՝ տեղեկատվական տեխնոլոգիաների կիրառության առումով համայնքներում առկա իրավիճակի վերլուծություն
	ՀՀ համայնքներում ՏՏ կիրառության առումով առկա իրավիճակի վերաբերյալ ամփոփ տեղեկատվության հիման վրա վեր հանել խելացի լուծումների պահանջարկի առկա խնդիրները, ըստ առաջնահերթության՝ հաշվի առնելով սոցյալ-տնտեսական զարգացման մակարդակը, անվտանգության, քաղաքաշինական, բնապահպանական, կոմունալ կենցաղային և այլ առանձնահատկությունները
	2018 թվականի նոյեմբերի 2-րդ տասնօրյակ

	Հայաստանի Հանրապետության տարածքային կառավարման և զարգացման նախարարություն


	ֆինանսավորում չի պահանջվում 

	2.
	ՀՀ համայնքներում ՏՏ կիրառության առումով ըստ խելացի լուծումների պահանջարկի արդյունքների ամփոփում և վերլուծություն
	Առկա լուծումների տեսակների բացահատում և ըստ գործոների՝ քաղաքային համայնքների դասակարգում
	2019 թվականի փետրվարի 2-րդ տասնօրյակ
	Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարություն
	ֆինանսավորում չի պահանջվում

	3.
	Միջազգային փորձի հիման վրա մշակել անհրաժեշտ խելացի լուծումների ձևաչափերի և չափանիշների մեթոդական ցուցումներ 
	Մշակել խելացի լուծումների ներդրման փաթեթներ
	2019 թվականի ապրիլի
 3-րդ տասնօրյակ
	Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարություն
	ֆինանսավորում չի պահանջվում

	4.
	«Խելացի քաղաք»-ների ստեղծման նպատակով օրենսդրական բարեփոխումների իրականացում
	1) Օրենսդրական դաշտի վերլուծություն և խոչնդոտների բացահայտում
2) Օրենսդրական ակտերի մշակում


	2019 թվականի դեկտեմբերի 2-րդ տասնօրյակ
	Հայաստանի Հանրապետության տարածքային կառավարման և զարգացման նախարարություն, Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարություն
	ֆինանսավորում չի պահանջվում

	5.
	Ըստ անհրաժեշտության խելացի լուծումների փաթեթներին համապատասխան «Խելացի քաղաք»-ների ծրագիր մշակման աշխատանքների համակարգում
	Ըստ առանձնահատկությունների մշակել «Խելացի քաղաքի» ծրագիր՝ հավանական գործընկեր գտնելու նպատակով
	2020 թվականի մարտի 2-րդ տասնօրյակ
	Հայաստանի Հանրապետության տարածքային կառավարման և զարգացման նախարարություն,
Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարություն
	ֆինանսավորում չի պահանջվում


ՀԻՄՆԱՎՈՐՈՒՄ – ՏԵՂԵԿԱՆՔ
 

ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագծի 

1. Անհրաժեշտությունը 
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագիծը մշակվել է հիմք ընդունելով Հայաստանի Հանրապետության կառավարության 2017 թվականի հունվարի 12-ի թիվ «Հայաստանի Հանրապետության կառավարության 2017 թվականի գործունեության միջոցառումների ծրագիրը եվ գերակա խնդիրները հաստատելու մասին»  122-Ն որոշման 1-ին հավելվածի 22-րդ կետը, որի նպատակն է բնակչության կենսամակարդակը զարգացնել տեղեկատվական տեխնոլոգիաների կիրառմամբ և խթանել տեղեկատվական հասարակության ձևավորումն ու զարգացումը, ինչպես նաև թվայնացնել ենթակառուցվածքները և ծառայությունները: 

2. Ընթացիկ իրավիճակը և խնդիրները  

ՀՀ-ում դեռևս լիարժեք թվայնացված չեն ենթակառուցվածքները և ծառայությունները։ Կներդրվեն էլեկտրոնային կառավարման և էլեկտրոնային ծառայություններից օգտվելու հնարավորություններ: Այդ պատճառով անհրաժեշտ է մշակել համալիր ծրագիր, որը կդյուրացնի էլեկտրոնային համակարգերի միջոցով մատուցվող ծառայությունների հասանելիությունը և մատչելիությունը:

3. Կարգավորման նպատակը և բնույթը

Արդյունքում կմշակվեն մոտեցումներ, որոնք կնպաստեն տեղեկատվական տեխնոլոգիաների կիրառմամբ բնակչության կենսամակարդակի բարձրացմանը և կխթանեն տեղեկատվական հասարակության ձևավորումն ու զարգացումը:

5. Նախագծի մշակման գործընթացում ներգրավված ինստիտուտները և անձինք

Արձանագրային որոշման նախագիծը մշակվել է ՀՀ տրանսպորտի, կապի և տեղեկատվական տեխնոլոգիաների նախարարության կողմից:

6. Ակնկալվող արդյունքը

Հայեցակարգը կսահմանի «Խելացի քաղաքի» ստեղծման հիմնական խնդիրները, ուղղությունները, կներառի նաև իրականացվող միջոցառումների ցանկն ու ակնկալվող արդյունքները, այն է՝ ՀՀ տարածքում ստեղծել տարածաշրջանային բարձր տեխնոլոգիաներով հագեցված (թվայնացված) տարածք, որը նախատեսված է խելացի լուծումների նախագծման, լաբորատոր փորձարկումների և արտադրության համար՝ նորագույն տեխնոլոգիաներով հագեցված կենտրոններով՝ զարկ տալով վերականգնվող էներգետիկային, մաքուր տեխնոլոգիաներին, ճշգրիտ տեխնոլոգիաներին և այլ ինովացիաների: 

«Խելացի քաղաքի» ստեղծումը միտված է նաև ենթակառուցվածքների և ծառայությունների թվայնացմանը, որը լրացուցիչ խթան կհանդիսանա զբոսաշրջության, հայրենական արտադրության և այլ ծառայությունների զարգացման համար:
Միաժամանակ հայեցակարգի 2-րդ հավելվածով նախատեսված միջոցառումների իրականացումը ֆինանսավորում չի պահանջվում: Ֆինանսավորումը կպահանջվի կոնկրետ խելացի լուծումների ներդրման ժամանակ և այն կարող է իրականացվել «Տեղական ինքնակառավարման մարմինների մասին» Հայաստանի Հանրապետության օրենքով սահմանված կարգով, ինչպես նաև օտարերկրյա ներդրումների և օրենքով չարգելված այլ աղբյուրների հաշվին:

7.Այլ տեղեկություններ

Չկան:

Տ Ե Ղ Ե Կ Ա Ն Ք
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտության մասին

ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին»  արձանագրային որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

Տ Ե Ղ Ե Կ Ա Ն Ք
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագծի ընդունման կապակցությամբ պետական բյուջեում ծախսերի և եկամուտների ավելացման կամ նվազեցման մասին
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:
Ց Ա Ն Կ
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագծի հեղինակների (մշակողների)

ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագիծը մշակվել է Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարության կողմից:

Ց Ա Ն Կ
Իրավական ակտերի, որոնց հիման վրա կամ որոնցից օգտվելով մշակվել է ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագիծը
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագիծը մշակվել է Իրավական ակտերի մասին Հայաստանի Հանրապետության օրենքի  հիման վրա:

Տ Ե Ղ Ե Կ Ա Ն Ք
ՀՀ կառավարության «Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախագծի վերաբերյալ դիտողությունների և առաջարկությունների մասին
	Առարկության,

առաջարկության
հեղինակը, գրության ստացման ամսաթիվը, գրության համարը
	Առարկության,

առաջարկության

բովանդակությունը
	Եզրակացութ

յուն
	Կատարված փոփոխությունները

	ՀՀ տնտեսական զարգացման և ներդրումների նախարարություն

21.11.2017թ.

03/11.3/11495-17
	Առաջարկում ենք «Խելացի քաղաքի» ստեղծման հայեցակարգին հավանություն տալու մասին» ՀՀ կառավարու​թյան արձանագրային որոշման նախագծում նախատեսել առանձին դրույթ «Խելացի քաղաքի» ստեղծման հայեցակարգից բխող միջոցառումների իրականացման ժամանակացույցի մշակման վերաբերյալ, որով կսահմանվեն «Խելացի քաղաքի» ստեղծման ծրագրի շրջանակում իրականացվելիք հետագա գործողությունները, պատասխանատուները և ֆինանսավորման աղբյուրները:
	Ընդունվել է մասնակի:

	Արձանագրային որոշման նախագծի 1-ին հավելվածում ավելացվել է 7-րդ գլուխը և  որոշման նախագծի 2-րդ հավելվածը:

	ՀՀ արտակարգ իրավիճակների նախարարություն 

27.11.2017թ.

8/02.1/13582-17


	1. «Խելացի քաղաքի» ստեղծման հայեցակարգի նախագծում որպես հիմնական ուղղություն դիտարկվում է միայն տեղեկատվական տեխնոլոգիաների ոլորտը, որով միայն հնարավոր չէ ձևավորել «Խելացի քաղաք»: 

Անդրադարձ չի կատարվում «Դիմակայուն և անվտանգ միջավայրի ամրապնդում» բաղադրիչին, որը հանդիսանում է «Խելացի քաղաքի» ձևավորման կարևոր բաղկացուցիչներից մեկը: 

2. Վերամշակել «Խելացի քաղաքի» ստեղծման հայեցակարգի նախագիծը, հիմք ընդունելով հետևյալ փաստաթղթերը՝ Հայաստանի Հանրապետության կառավարության 2017 թվականի ապրիլի 6-ի նիստի N 14 արձանագրության 2-րդ կետով հավանության արժանացած Աղետների ռիսկի կառավարման ազգային ռազմավարությունը և դրա իրականացման գործողությունների ծրագիրը, Կայուն զարգացման նպատակները, «Դարձնենք քաղաքները դիմակայուն. Իմ քաղաքը պատրաստվում է» գլոբալ քարոզարշավի ձեռնարկը (կցվում է), Աղետների ռիսկի նվազեցման Սենդայի 2015-2030թթ. գործողությունների ծրագիրը: 
	Ընդուվել է ի գիտություն:

Ընդունվել է:


	Արձանագրային որոշման նախագծի 1-ին 6-րդ, 7-րդ, 8-րդ, 10-րդ և 18-րդ կետերը խմբագրվել է:

Միաժամանակ քանի, որ հայեցակարգը ընդհանրական բնույթի փաստաթուղթ է ուստի կատարվել է հպանցիկ անդրադարձ առաջարկության վերաբերյալ, իսկ փաստաթղթերով ներկայացված մոտեցումները կներառվեն կոնկրետ միջոցառումների իրականացման ժամանակ:

	ՀՀ էներգետիկ ենթակառուցվածքների և բնական պաշարների նախարարություն
27.11.2017թ.

03/21.1/6832-17
	1. «Խելացի քաղաքի» ստեղծման հայեցակարգին հավանություն տալու մասին» ՀՀ կառավարու​թյան արձանագրային որոշման նախագծի վերաբերյալ իր իրավասությունների շրջանակներում դիտողություն և առաջարկություն չունի:  

2. Միաժամանակ հայտնում ենք Ձեզ, որ որոշման նախագծի հավելվածում ներկայացված ՀԱՅԵՑԱԿԱՐԳԸ կարիք ունի սրբագրման:
	Ընդունվել է ի գիտություն:
Ընդունվել է:

	Արձանագրային որոշման նախագիծը խմբագրվել է:

Արձանագրային որոշման նախագծի հավելվածը խմբագրվել է:

	ՀՀ ԿԱ ՀՀ ոստիկանություն

29.11.2017թ.

01.6/4889-17
	ՀՀ ոստիկանությունը ուսումնասիրել է «Խելացի քաղաքի» ստեղծման հայեցակարգին հավանություն տալու մասին» ՀՀ կառավարության արձանագրային որոշման նախագիծը, որի վերաբերյալ առաջարկություններ և դիտողություններ չկան:
	Ընդունվել է ի գիտություն:

	

	ՀՀ տարածքային կառավարման և զարգացման նախարարություն

29.11.2017թ.

01/14.2/7732-17
	Հայտնում ենք, որ ՀՀ տարածքային կառավարման և զարգացման նախարարությունում ուսումնասիրվել է Ձեր կողմից ներկայացված՝ ««Խելացի քաղաքի» ստեղծման հայեցակարգին հավանություն տալու մասին» ՀՀ կառավարության արձանագրային որոշման նախագիծը (այսուհետ՝ Նախագիծ), որի վերաբերյալ ստորև ներկայացնում ենք մեր նկատառումները: 

Ընդունելով հանդերձ քաղաքային բնակավայրերի զարգացմանն ուղղված «խելացի լուծումները» հայեցակարգում մեկտեղելու անհրաժեշտությունը՝ միաժամանակ կարծում ենք, որ Նախագիծը մշակելիս, ընթացիկ իրավիճակը և առկա արդյունքներն ուսումնասիրվել են ոչ ամբողջությամբ։ Որպես հետևանք՝ Նախագծով նախատեսվում են նպատակներ կամ ակնկալվող արդյունքներ, որոնք արդեն ամբողջությամբ կամ մասնակիորեն իրականացված են քաղաքային բնակավայրերում։     

Վերոնշյալը հիմնավորելու նպատակով, ինչպես նաև հաշվի առնելով այն հանգամանքը, որ Նախագծով առաջարկվող հայեցակարգի հիմնական հասցեատերը տեղական ինքնակառավարման մարմիններն (ՏԻՄ) են (արձանագրային որոշման նախագծի 2-րդ կետով ՏԻՄ-երին առաջարկվում է իրականացվելիք ծրագրերի ընթացքում առաջնորդվել Նախագծում սահմանված մոտեցումներով), որպես տեղական ինքնակառավարման ոլորտի պետական լիազոր մարմին, հարկ ենք համարում համառոտ ներկայացնել տեղական ինքնակառավարման ոլորտում  տեղեկատվայնացման ուղղությամբ մինչ այժմ իրականացված հիմնական աշխատանքներն ու դրանց արդյունքները։

Տեղեկատվական ժամանակակից տեխնոլոգիաների ակտիվ կիրառությունը, որպես ոլորտի զարգացմանը նպաստող գործոն, մեր կողմից կարևորվել է մշտապես, սկսած դեռևս 1996թ.-ից, երբ Հայաստանի Հանրապետությունում ներդրվեց տեղական ինքնակառավարման համակարգը։ Այդ տարիներից սկսած ՏԻՄ-երում, համայնքային բյուջեների միջոցներով կամ տարբեր տեղական և միջազգային կազմակերպությունների աջակցությամբ, ստեղծվել և կիրառության մեջ են դրվել առանձին գործառույթների կատարմանն անհրաժեշտ էլեկտրոնային գործիքներ: 

Տեղեկատվայնացման ուղղությամբ ամենածավալուն նախաձեռնությունն իրականացվեց 2006-2009թթ. ընթացքում, երբ Պետական հատվածի արդիականացման ծրագրի (ՊՀԱԾ) շրջանակներում, ՀՀ տարածքային կառավարման նախարարության նախաձեռնությամբ, մշակվեց և հանրապետության 225 համայնքներում ներդրվեց համայնքային կառավարման տեղեկատվական համակարգը (ՀԿՏՀ)։ Հետագա տարիներին այդ համակարգի կիրառությունը տեղական ինքնակառավարման բնագավառում աստիճանաբար ընդլայնվեց: 

Ներկա դրությամբ, ՀԿՏՀ-ն շահագործվում է հանրապետությունում գործող 502 համայնքներից մոտ 400-ում, կամ՝ համայնքների մոտ 80%-ում, որոնց բնակչության հանրագումարը կազմում է ՀՀ բնակչության մոտ 93%-ը: Համակարգի շահագործման նպատակով ուսուցանվել են ավելի քան 4000 համայնքային ծառայողներ:

ՀԿՏՀ-ն նպաստում է ՏԻՄ-երի, դրանց աշխատակազմերի կողմից իրականացվող աշխատանքների արդյունավետության բարձրացմանը, մատուցվող ծառայությունների որակի բարելավմանը, դրանց մատչելիության ավելացմանը, համայնքային բյուջեների և գույքի առավել արդյունավետ կառավարմանը, քաղաքացիների կողմից ՏԻՄ-երի գործունեության վերահսկմանը։ Համակարգի հիմնական օգտատերերն են ՏԻՄ-երը, համայնքապետարանների և համայնքային կազմակերպությունների աշխատակիցները, ինչպես նաև քաղաքացիները: ՀԿՏՀ-ի հիմքում ընկած է տեղեկատվության ստացման, մշակման, փոխանակման միասնականության և միասնական տեղեկատվական տարածության գաղափարը: 

Այն բաղկացած է բազմաթիվ փոխկապակցված բաղադրիչներից (ենթահամակարգերից), ինչպես նաև, համացանցային հասանելիության դեպքում,  արտաքին այլ համակարգերի հետ համակցման մոդուլներից: Մասնավորապես, ՀԿՏՀ-ի՝ էլեկտրոնային փաստաթղթաշարժի ենթահամակարգը համայնքապետարանին  հնարավորություն է ընձեռում կանոնավոր և լիարժեք էլեկտրոնային փաստաթղթաշրջանառություն իրականացնել պետական մարմինների հետ: Այդպիսի համայնքապետարանների թիվն, այսօրվա դրությամբ, մոտավորապես 350 է:  

Ստորև թվարկված են ՀԿՏՀ-ի հիմնական բաղադրիչները և գործառնական հնարավորությունները.

· համայնքային բյուջեի կառավարում,

· համայնքի ղեկավարի, ավագանու և աշխատակազմի գործառույթների կառավարման ենթահամակարգեր,

· համայնքային գույքի կառավարում,

· համայնքի բնակչության հաշվառում,

· տեղական տուրքերի և վճարների կառավարում,

· կազմակերպությունների ռեգիստր,

· առցանց ծառայությունների տրամադրում քաղաքացիներին և կազմակերպություններին,

· համայնքային խնդիրների կառավարում:

Հաշվի առնելով համայնքների խոշորացման հանգամանքը՝ մշակվել է նաև ՀԿՏՀ-ի նոր տարբերակը՝ նախատեսված միավորված բազմաբնակավայր համայնքի համար, երբ միասնական տեղեկատվական միջավայրի մեջ են ներառվում համայնքապետարանը և բնակավայրերի վարչական ղեկավարների գրասենյակները: Արդյունքում, համայնքի բնակիչը, հենց իր բնակավայրում, վարչական ղեկավարի կողմից, համակարգի միջոցով կարող է ստանալ տարաբնույթ տեղեկանքներ՝ առանց համայնքի վարչական կենտրոն այցելելու: Ներկա դրությամբ, 2015-2016թթ. իրականացված վարչատարածքային բարեփոխումների արդյունքում միավորված բոլոր 18 բազմաբնակավայր համայնքներում շահագործվում է ՀԿՏՀ-ն, իր՝ վերը նկարագրված հնարավորություններով հանդերձ: Առաջիկայում կսկսվեն այս ուղղությամբ աշխատանքները մնացած՝ թվով 34 միավորված համայնքներում (միավորված համայնքների ընդհանուր թիվն այժմ 52 է):  

Համակարգի կիրառության շնորհիվ ապահովվում է նաև ՏԻՄ-երի գործունեության թափանցիկությունը, հրապարակայնությունը և հաշվետվողականությունը, նվազում են  կոռուպցիոն ռիսկերը, ընդլայնվում է բնակչության մասնակցությունը համայնքի կառավարմանը: Մասնավորապես, ՀԿՏՀ-ն ունի բաղադրիչներ, որոնք հնարավորություն են ընձեռում համայնքի բնակչին մասնակցելու հանրային քննարկումներին, կարծիք հայտնելու իրավական ակտերի նախագծերի վերաբերյալ, էլեկտրոնային նամակով դիմելու համայնքի ավագանու անդամին և համայնքի ղեկավարին: Համակարգի միջոցով համայնքապետարանը կարող է նաև հարցումներ իրականացնել համայնքի բնակչության շրջանում, հնարավորություն տալ նրանց մասնակցելու տարբեր թեմաներով ֆորումների: 

ՀՀ համայնքներից ավելի քան 200-ը, այդ թվում՝ միավորված 52 համայնքներից 43-ը, ունեն համացանցային կայքեր: Այս կայքերի մեծ մասը գործում է ՀԿՏՀ-ի հենքի վրա, քանզի համացանցում հասանելի դարձնելու դեպքում այդ համակարգը հանդես է գալիս նաև որպես համայնքապետարանի պաշտոնական կայք: 

Տեղին է նշել, որ ՀԿՏՀ-ի մշակման և կիրառման ուղղությամբ ներդրված ջանքերը բարձր գնահատականների են արժանացել նաև միջազգային հարթակներում: Մասնավորապես, 2015թ.-ի հոկտեմբերին Մեքսիկայի Միացյալ Նահանգների Մեխիկո քաղաքում, «Բաց կառավարման գործընկերություն» նախաձեռնության գլոբալ համաժողովի շրջանակներում անցկացված մրցանակաբաշխությանը, որին Հայաստանը մասնակցում էր առաջին անգամ, ՀԿՏՀ-ն արժանացավ բարձր մրցանակի՝ զբաղեցնելով տարածաշրջանում (Ասիա-Խաղաղօվկիանոսյան) առաջին տեղը և ստանալով, այսպես կոչված, «Տարածաշրջանային չեմպիոն» կոչումը: Մրցանակաբաշխությանը Հայաստանը ներկայացրել էր «Համայնքային կառավարման տեղեկատվական համակարգի ստեղծում և ներդրում ՀՀ համայնքապետարաններում» նախաձեռնությունը: Մրցույթում այն ներկայացվեց «Խելացի համայնք» անվանմամբ:  

Բացի այդ, ՀԿՏՀ-ն հաղթող ճանաչվեց նաև 2016թ.-ի նոյեմբերի 10-11-ը Թբիլիսիում կայացած՝ Վրաստանի Կիբեռանվտանգության և ՏՀՏ նորարարության 9-րդ տարածաշրջանային համաժողովի (GITI) շրջանակներում անցկացված մրցանակաբաշխությանը՝ «Լավագույն տարածաշրջանային համայնքային էլեկտրոնային  ծառայություն»  անվանակարգում:

ՏԻՄ-երի գործունեության տեղեկատվայնացման ուղղությամբ ձեռքբերված արդյունքներն ամրապնդելու և դրանք զարգացնելու նպատակով՝ մեր կողմից  աշխատանքներ են տարվել նաև դրան նպաստող օրենսդրական դաշտի ձևավորման առումով: Մասնավորապես, 2017թ. հունվարի 1-ից ուժի մեջ մտած «Տեղական ինքնակառավարման մասին» ՀՀ օրենքով սահմանվել են պարտադիր նորմեր, համաձայն որոնց՝ 3000 կամ ավել բնակիչ ունեցող համայնքը պետք է ունենա համացանցային պաշտոնական կայք, իսկ 10 000 կամ ավել բնակիչ ունեցող համայնքը պարտավոր է ավագանու նիստերն առցանց հեռարձակել համացանցում:

Ավագանու նիստերը և հանրային նշանակության այլ միջոցառումները,  առցանց հեռարձակվում են արդեն 25 համայնքներում, այդ թվում՝ միավորված համայնքներից 10-ում։ Հեռարձակումների հանրային իրազեկումն ապահովելու նպատակով՝ դրանց վերաբերյալ հայտարարությունները տեղադրվում են նաև ՀՀ տարածքային կառավարման և զարգացման նախարարության պաշտոնական համացանցային կայքում և ֆեյսբուքյան էջում: Աշխատանքներ են տարվում ավագանիների նիստերի ինտերակտիվության ապահովման և դրանք համայնքապետարանների կայքերի միջոցով հեռարձակելու ուղղությամբ։ 

Համայնքապետարաններում էլեկտրոնային կառավարման համակարգեր ներդնելիս մշտապես կարևորվել են նաև դրանց՝ պետական մարմիններում շահագործվող նմանատիպ համակարգերի հետ փոխգործելիության և ինտեգրման խնդիրները։ Մասնավորապես, բացի Mulberry համակարգից, արդեն էլեկտրոնային փոխգործելիություն է հաստատված ՀԿՏՀ-ի և գանձապետարանի էլեկտրոնային համակարգի միջև, որի շնորհիվ փոխանակվում են համայնքային բյուջեների եկամուտների և ծախսերի վերաբերյալ տվալները։ Ավարտին են մոտենում նաև ՀՀ կառավարության 2017թ․-ի մայիսի 25-ի թիվ 572-Ն որոշմամբ սահմանված և փոխգործելիությանը վերաբերող որոշ դրույթների իրականացման ուղղությամբ տարվող աշխատանքները։ 

Այսինքն՝ շահագործմանը զուգահեռ համայնքներում ներդրված տեղեկատվական համակարգերը շարունակաբար բարելավվում և կատարելագործվում են, հաշվի առնելով, մասնավորապես, նաև  միջազգային փորձը։ 

Ընդհանրացնելով տեղեկան ինքնակառավարման բնագավառում տեղեկատվական տեխնոլոգիաների ներդրման և զարգացման ուղղությամբ մինչ այժմ իրականացված աշխատանքների մասին վերոնշյալ տեղեկատվությունը, կարծում ենք, որ առկա են հետագա զարգացմանն անհրաժեշտ հիմնարար արդյունքները։ Դրանք են՝ գործառնական հարուստ հնարավորություններ ունեցող և աշխարհագրական առումով գրեթե ողջ հանրապետությունում կիրառվող էլեկտրոնային կառավարման համակարգը և այն շահագործող վերապատրաստված մասնագետների թվակազմը (համայնքապետարանների ավելի քան 4000 աշխատակիցներ)։ 

Առաջարկում ենք Նախագծի հետագա լրամշակման ընթացքում հաշվի առնել վերոնշյալ արդյունքները։  

Եվս մեկ նկատառում Նախագծի վերաբերյալ, որն առնչվում է հանրապետությունում ընթացող վարչատարածքային բարեփոխումներին (համայնքների խոշորացմանը)։ ՀՀ օրենսդրությամբ այլևս սահմանված չեն «քաղաքային համայնք» և «գյուղական համայնք» հասկացությունները։ «Տեղական ինքնակառավարման մասին» ՀՀ օրենքով սահմանվում է «համայնք»-ը, որն իր կազմում կարող է ունենալ քաղաքային և գյուղական բնակավայրեր։ Համաձայն «Վարչատարածքային բաժանման մասին» ՀՀ օրենքի՝ ներկա դրությամբ Հայաստանի Հանրապետությունում գործում են թվով 502 համայնքներ։ Քաղաքային բնակավայրեր ընդգրկող համայնքների թիվը 46 է, իսկ քաղաքային բնակավայրերը 49-ն են (ներառյալ՝ Երևանը)։ Նախնական գնահատմամբ, վարչատարածքային բարեփոխումների ավարտից հետո՝ 2018թ․-ին, համայնքի կարգավիճակ ունեցող քաղաքների թիվը չի գերազանցի մեկ տասնյակը, մնացած՝ մոտ 140 միավորված համայնքները կլինեն  բազմաբնակավայր։ 

Ուստի, կարծում ենք առավել իրատեսական կլինի հայեցակարգ ընդունել ոչ թե «խելացի քաղաքի», այլ՝ «խելացի համայնքի» համար։ 

Վերոնշյալ առաջարկի ներկայացման համար հիմք կարող է հանդիսանալ նաև հետևյալ փաստը․ՄԱԿ-ի պետական ծառայության ամենամյա մրցույթին, որն անցկացվում է «Բաց կառավարման գործընկերության» շրջանակներում, ՀՀ կառավարությունը այս տարվա մարտ ամսին, մի շարք գերատեսչությունների կողմից իրականացված ծրագրերից, որպես Հայաստանի Հանրապետության անունից ներկայացվող հայտ, ընտրեց ՀՀ տարածքային կառավարման և զարգացման նախարարության կողմից իրականացված՝ «Համայնքային կառավարման տեղեկատվական համակարգի ստեղծում և ներդրում ՀՀ համայնքապետարաններում»  նախաձեռնությունը։ Այս դեպքում ևս նախաձեռնությունը ներկայացվեց «Խելացի համայնք» (Smart municipality) անվանումով:
	Ընդունվել է ի գիտություն:

	«Խելացի քաղաքի» ստեղծման հայեցակարգին հավանություն տալու մասին» ՀՀ կառավարության արձանագրային որոշման նախագիծը հանդիսանում է խորհրդատվական փաստաթուղթ, այն կարող է կիրառվել նաև համայքներում խելացի լուծումների գործընթացում, սակայն  «Խելացի քաղաք» (Smart city) եզրույթը միջազգայնորեն ընդունված եզրույթ է:

Միաժամանակ ողջունելի է, որ համայնքներում ներդրվել է համայնքային կառավարման տեղեկատվական համակարգ, սակայն հաշվի առնելով ՏՏ ոլորտի զարգացմումները այն հանդիսանում է համայնքների կառավարաման գործընթացի ոչ ամբողջական գործիքակազմ:



	Երևանի քաղաքապետարան

27.11.2017թ.

01/7-75440
	Առաջարկություններ և դիտողություններ չկան:
	Ընդունվել է ի գիտություն:
	

	ՀՀ ֆինանսների նախարարություն

30.11.2017թ.

01/6-2/21998-17
	Նախագծով ներկայացված հայեցակարգի նպատակն է տեղեկատվական տեխնոլոգիաների կիրառմամբ բարձրացնել բնակչության կենսամակարդակը, խթանել տեղեկատվական հասարակության ձևավորումն ու զարգացումը, ինչպես նաև թվայնացնել ենթակառուցվածքները և ծառայությունները: Սակայն հայեցակարգում ներկայացված չեն   քաղաքների բնակչության կենսամակարդակի և սոցիալ-տնտեսական զարգացման անհամաչափությունները հաշվի առնող սկզբունքներ, որոնց հիման վրա կսահմանվեն «խելացի քաղաքների» ստեղծման առաջնահերթությունները: 

Հաշվի առնելով վերոգրյալը՝ առաջարկում ենք հայեցակարգում սահմանել դրույթներ, որոնց հիման վրա «խելացի քաղաք» ստեղծելիս կամ դրա ուղղությամբ ծրագրեր մշակելիս հաշվի կառնվի քաղաքի սոցիալ-տնտեսական զարգացման մակարդակը: Վերջինս թույլ կտա քաղաքների զարգացմանն ուղղված միջոցներն ավելի արդյունավետ օգտագործել:
	Ընդունվել է:
	Արձանագրային որոշման նախագծի 1-ին հավելվածի 9-րդ կետը խմբագրվել է:



	ՀՀ ազգային անվտանգության ծառայություն

30.11.2017թ.

11/968
	Հայեցակարգի 8-րդ կետում ավելացնել հետևյալ բովանդակությամբ՝ նոր ենթակետ.

«է) կիրառվող տեղեկատվական տեխնոլոգիաների անհրաժեշտ մակարդակի ապահովում և ենթակառուցվածքների պաշտպանվածության մշտական արդիականացում»:
	Ընդունվել է:
	Արձանագրային որոշման նախագծի 1-ին հավելվածի 8-րդ կետը խմբագրվել է:



	ՀՀ արդարադատության  նախարարություն
12.12.2017թ.

01/14/22348-17


	1. Նախագծին կից ներկայացված է 2-րդ հավելված, որի մասին չի նշված նախագծում: Այդ առումով անհրաժեշտ է նախատեսել դրույթ, որի համաձայն հավանության է արժանանում և հղում է տրվում հավելված 2-ին: Վերոնշյալի մասին անհրաժեշտ է նշել նաև նախագծի վերնագրում: Հիշյալ դրույթը բխում է «Իրավական ակտերի մասին» ՀՀ օրենքի 37-րդ հոդվածի 5-րդ մասի պահանջներից: 
2. Նախագծի 1-ին կետով հավանության արժանացած հավելվածն անհրաժեշտ է համարակալել  «1» թվով:
3. Նախագծի 2-րդ կետում «տեղական ինքնակառավարման մարմինների» բառերն անհրաժեշտ է փոխարինել «համայնքների» բառով՝ նկատի ունենալով ՀՀ Սահմանադրության 181-րդ հոդվածի և «Տեղական ինքնակառավարման մասին» ՀՀ օրենքի 6-րդ հոդվածի պահանջները:

4. Հավելվածի 5-րդ կետի 1-ին ենթակետում «26-րդ կետ» բառերն անհրաժեշտ է փոխարինել «22-րդ կետ» բառերով՝ համաձայն ՀՀ կառավարության 2017 թվականի հունվարի 12-ի թիվ 122-Ն որոշման 1-ին հավելվածի 22-րդ կետի պահանջների:

5.Հավելվածի 8-րդ կետի 1-ին ենթակետում անհրաժեշտ է վերանայել պարբերությունների համարակալումը:
6. Հավելվածի 26-րդ կետում նշվում է, որ հայեցակարգի ֆինանսական ապահովումն իրականացվում է Հայաստանի Հանրապետության տեղական ինքնակառավարման մարմինների բյուջեի միջոցների հաշվին: Այդ առումով անհրաժեշտ է նկատի ունենալ, որ նշված դրույթը լրացուցիչ պարտականություն և ֆինանսական բեռ է սահմանում տեղական ինքնակառավարման մարմինների համար, որը կարող է սահմանվել միայն օրենքով՝ համաձայն «Տեղական ինքնակառավարման մասին» ՀՀ օրենքի պահանջների:

7. 2-րդ հավելվածի վերնագիրը՝ «Կիբեռանվտանգության ռազմավարությունից բխող միջոցառումների ժամանակացույցը», չի համապատասխանում նախագծի վերնագրին և պահանջներին, որտեղ խոսքը գնում է «Խելացի քաղաքի» ստեղծման հայեցակարգի մասին:

8. 2-րդ հավելվածի 3-րդ կետում անհրաժեշտ է հստակեցնել, թե ինչ իրավական ակտով են սահմանվելու «խելացի լուծումների ձևաչափերը և չափանիշները»: Նույն դիտողությունը վերաբերում է նաև 1-ին և 5-րդ կետերին:

9. 2-րդ հավելվածի 4-րդ կետի 5-րդ սյունակից անհրաժեշտ է հանել «Հայաստանի Հանրապետության արդարադատության նախարարություն» բառերը՝ նկատի ունենալով, որ ՀՀ արդարադատության նախարարությունը կարող է «Խելացի քաղաք»-ների ստեղծման նպատակով օրենսդրական բարեփոխումների իրականացմանը մասնակցել ներկայացված նախագծերի վերաբերյալ պետական փորձագիտական եզրակացություն տալու միջոցով:
	Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:


	Արձանագրային որոշման նախագծի վերնագիրը խմբագրվել է:

Արձանագրային որոշման նախագծի 1-ին հավելվածը համարակալվել է:

Արձանագրային որոշման նախագծի 2-րդ կետը խմբագրվել է:

Արձանագրային որոշման նախագծի 1-ին հավելվածի 5-րդ կետի 1-ին ենթակետը խմբագրվել է:

Արձանագրային որոշման նախագծի 1-ին հավելվածի 8-րդ կետի 1-ին ենթակետը խմբագրվել է:

Արձանագրային որոշման նախագծի 1-ին հավելվածի 8-րդ կետը խմբագրվել է:

Արձանագրային որոշման նախագծի 2-րդ հավելվածի վերնագիրը խմբագրվել է:

Արձանագրային որոշման նախագծի 2-րդ հավելվածի 2-րդ հավելվածի 1-ին, 3-րդ և 5-րդ կետերը խմբագրվել է:

Արձանագրային որոշման նախագծի 2-րդ հավելվածի 4-րդ կետի 5-րդ սյունակը խմբագրվել է:



	ՀՀ տարածքային կառավարման և զարգացման նախարարություն
12.01.2018թ.

01/14.2/102-18


	Ինչպես հայտնի է, «Թվային Հայաստան» հիմնադրամը, որի ստեղծումը պայմանավորված է ՀՀ թվային օրակարգի իրագործման անհրաժեշտությամբ, այն է՝ թվային նոր ռազմավարության մշակում, կառավարման բոլոր ոլորտներում միասնական թվայնացված միջավայրի ձևավորում, պետական կառավարման և տեղական ինքնակառավարման համակարգերի արդիականացում և տեղեկատվական անվտանգության աստիճանի բարձրացում, ներկա դրությամբ մշակում և առաջիկայում ՀՀ կառավարությանը պետք է ներկայացնի ՀՀ թվայնացման ուղղությամբ ձեռնարկվելիք՝ երկարաժամկետ և կարճաժամկետ միջոցառումների վերաբերյալ փաստաթղթերը: 

Հաշվի առնելով վերոնշյալը, ինչպես նաև այն, որ համայնքների զարգացմանը միտված «խելացի լուծումները», առաջին հերթին, ենթադրում են թվայնացում, առաջարկում ենք ««Խելացի քաղաքի» ստեղծման հայեցակարգին հավանություն տալու մասին» ՀՀ կառավարության արձանագրային որոշման նախագիծն (այսուհետ՝ Նախագիծ) ընդունել վերոնշյալ փաստաթղթերի համատեքստում այն լրամշակելուց հետո:   

Կից ներկայացնում ենք առաջարկություններ բուն Նախագծի վերաբերյալ: 
1. Պնդում ենք ՀՀ տարածքային կառավարման և զարգացման նախարարի՝ 22.11.2017թ. 01/14.2/7732-17 գրությամբ ներկայացված առաջարկը՝ Հայեցակարգի վերնագրում «խելացի քաղաք» բառակապակցությունը «խելացի համայնք»-ով փոխարինելու վերաբերյալ: Առաջարկը համարում ենք հիմնավորված, քանի որ Հայաստանի Հանրապետությունում մինչ այժմ իրականացված և 2018թ.-ին նախատեսված վարչատարածքային բարեփոխումների արդյունքում գրեթե բոլոր միավորված (խոշորացված) համայնքները լինելու են բազմաբնակավայր՝ քաղաքային և գյուղական բնակավայրեր ընդգրկող: 
2. Առաջարկում ենք Հայեցակարգից բխող միջոցառումների ցանկի 3-րդ և 5-րդ միջոցառումների «Կատարող» սյունակում «Հայաստանի Հանրապետության տարածքային կառավարման և զարգացման նախարարություն» բառերը փոխարինել «Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարություն» բառերով: Կարծում ենք, որ ինչպես վերոնշյալ միջոցառումների ձևակերպումներում է նշված, «խելացի լուծումների ձևաչափերի և չափանիշների մեթոդական ցուցումները» կամ «խելացի քաղաքի»-ների ծրագրերը, որոնք ենթադրում են մասնագիտական մոտեցումներ, պետք է մշակվեն տեղեկատվական տեխնոլոգիաների ոլորտում պետական լիազոր մարմնի կողմից: ՀՀ տարածքային կառավարման և զարգացման նախարարությունը, որպես տեղական ինքնակառավարման ոլորտի պետական լիազոր մարմին, պատրաստ է իրականացնել վերը նշված միջոցառումների կազմակերպման գործընթացը: 

3. Առաջարկում ենք Հայեցակարգից բխող միջոցառումների ցանկի 1-ին կետի «Քաղաքի անձնագրի մշակում՝ ըստ խելացի լուծումների պահանջարկի» նախադասությունը փոխարինել «Տեղեկատվական տեխնոլոգիաների կիրառության առումով ՀՀ համայնքներում առկա իրավիճակի վերլուծություն» բառերով, իսկ նույն՝ 1-ին կետի «Կատարման ժամկետ» սյունակում «2018 թվականի հուլիսի 2-րդ տասնօրյակ» բառերը փոխարինել «2018 թվականի նոյեմբերի 2-րդ տասնօրյակ» բառերով: 
	Չի ընդուվել:
Ընդունվել է մասնակի:

Ընդունվել է մասնակի:

Ընդունվել է:


	«Թվային Հայաստան» հիմնադրամի կողմից մշակված ՀՀ թվային օրակարգը հանդիսանում է հայեցակարգային փաստաթուղթ և ներառելու է պետական կառավարման և տեղական ինքնակառավարման մարմիներում թվայնացման գործընթացի հիմնական թիրախները և մոտեցումները, ուստի արձանագրային որոշման նախագծով նախատեսված միջոցառումները չեն կարող ընդգրկվել ՀՀ թվային օրակարգը սահմանող փաստաթղթում:

Արձանագրային որոշման նախագծի 1-ին  հավելվածի 6-րդ կետի 1-ին ենթակետը խմբագրվել է:

Միաժամանկ արձանագրային որոշման նախագիծը մշակվել է հիմք ընդունելով ՀՀ կառավարության 2017 թվականի հունվարի 12-ի թիվ 122-Ն որոշման 1-ին հավելվածի 22-րդ կետը և հանդիսանում է խորհրդատվական փաստաթուղթ, որը կարող է կիրառվել նաև համայքներում խելացի լուծումների գործընթացում, իսկ «Խելացի քաղաք» (Smart city) եզրույթը միջազգայնորեն ընդունված եզրույթ է:

Արձանագրային որոշման նախագծի 2-րդ  հավելվածի 3-րդ կետը խմբագրվել է, իսկ 5-րդ կետը չի ընդունվել, քանի որ յուրաքանչյուր համայնք պետք է իր համար՝ ըստ որոշման նախագծի 2-րդ  հավելվածով սահմանված միջոցառումների արդյունքում պետք է մշակի «Խելացի քաղաքի» ծրագրեր, իսկ ՀՀ տարածքային կառավարման և զարգացման նախարարությունը կորդինացնի տվյալ աշխատանքները:
Արձանագրային որոշման նախագծի 1-ին հավելվածի 9-րդ  կետը և 2-րդ հավելվածի 1-ին կետը խմբագրվել է:



	
	ՀՀ վարչապետի 19.01.2018թ.-ի թիվ 01/01.4/180-18 հանձնարարականով հանրապետական գործադիր մարմինների քննարկմանը ներկայացվեց «Թվային Հայաստան» հիմնադրամի և Ռազմավարական նախաձեռնությունների կենտրոնի կողմից համատեղ մշակված՝ «Հայաստանի Թվայնացման Օրակարգ 2018-2030» փաստաթուղթը (այսուհետ՝ Թվային օրակարգ), որն այժմ գտնվում է լրամշակման փուլում: Հայեցակարգային այս փաստաթղթով ուրվագծվում են Հայաստանի թվայնացման առանցքային ռազմավարական գերակայությունները և նախանշվում են թվայնացման գործընթացի հիմնական վեց ուղղությունները: Թվային օրակարգի նպատակը, մասնավորապես, Հայաստանի թվային փոխակերպման թիրախային նպատակների և գերակայությունների շուրջ շահագրգիռ կողմերի (պետական գերատեսչություններ, մասնավոր հատված և այլն) կողմից իրականացվելիք համաձայնեցված գործողությունների ապահովումն է և նրանց միջև երկխոսության խթանումը: Փաստաթղթի՝ «Թվային Հայաստանի տեսլականը» բաժնում հստակ ասվում է, որ առաջադրված խիստ հավակնոտ խնդիրները հնարավոր է իրականացնել միայն համաձայնեցված գործողությունների միջոցով,  և այդ նպատակով ՀՀ կառավարությունը, ստեղծել է «Թվային Հայաստան» հիմնադրամը (ԹՀՀ), որպես համակարգող կառույց, որը պետք է ուղղորդի և թվային փոխակերպման գործընթացում հանդես գա որպես փոփոխությունների նախաձեռնող։  

Բացի այդ, համաձայն Թվային օրակարգի, դրանում ներառված յուրաքանչյուր նախաձեռնության համար, որը նախատեսվում է իրականացնել կարճաժամկետ (2018-2020թթ․), միջնաժամկետ (2021-2025թթ․) կամ երկարաժամկետ (2018-2020թթ․) ռազմավարական փուլերում, պետք է մշակվեն մանրամասն ռազմավարություն, գործողությունների ծրագիր և բյուջե: 

Բնականաբար, Թվային օրակարգում չեն շրջանցվել այնպիսի կարևոր ուղղություններ, ինչպիսիք են «Խելացի քաղաք»-ի կամ «Խելացի համայնք»-ի ստեղծումը, որոնք, առաջին հերթին, ենթադրում են թվայնացում և պետք է իրականացվեն թվայնացման ընդհանուր տրամաբանության շրջանակներում։  Այս նախաձեռնությունների հետ կապված՝ Թվային օրակարգում ներառված միակ կոնկրետ ծրագիրը, որը նախատեսվում է իրականացնել երկարաժամկետ՝ 2025-2030 թվականներն ընդգրկող ժամանակահատվածում, վերաբերում է «Խելացի համայնքին» (Նախաձեռնություն 1.1.7): 

ՀՀ տրանսպորտի, կապի և տեղեկատվական տեխնոլոգիաների նախարարության (ՀՀ ՏԿՏՏ) կողմից ներկայացված՝ ««Խելացի քաղաքի» ստեղծման հայեցակարգին և հայեցակարգից բխող միջոցառումների ժամանակացույցին հավանություն տալու մասին» արձանագրային որոշման նախա​գծի (այսուհետ՝ Նախագիծ), մշակման, շահագրգիռ մարմինների հետ քննարկման և դրանց արդյունքների ամփոփման հիմնական աշխատանքներն իրականացվել են մինչև Թվային օրակարգի ընդունումը: Նախագծում նախանշված նպատակները, սկզբունքները, ակնկալվող արդյունքները, նախատեսված միջոցառումներն ու դրանց ժամկետները  չեն համապատասխանում Հայաստանի թվայնացման հայեցակարգային փաստաթղթի բովանդակությանը: 

Մնում ենք այն կարծիքին, որ Նախագծի ընդունումը այս փուլում ժամանակավրեպ է: Առաջարկում ենք ՀՀ համայնքներում «խելացի լուծումների» ներդրման գործընթացն իրականացնել համաձայն Հայաստանի թվայնացման հիմնարար փաստաթղթի՝ Թվային օրակարգի: 

Եթե, այնուամենայնիվ, Ձեր կողմից որոշում կայացվի Նախագիծն առաջիկայում ընդունելու վերաբերյալ, ապա առաջարկում ենք այն լրամշակել համաձայն կից ներկայացվող առաջարկների:

1. Միջոցառումների ժամանակացույցի 2-րդ, 3-րդ և 5-րդ միջոցառումների  «Կատարող» սյունակից հանել «Հայաստանի Հանրապետության տարածքային կառավարման և զարգացման նախարարություն բառերը, 
2. Միջոցառումների ժամանակացույցի 1-ին կետի՝ «Ակնկալվող արդյունք»-ը սյունակում «Մշակել քաղաքի անձնագիրը վեր հանելով» բառերը փոխարինել «ՀՀ համայնքներում ՏՏ կիրառության առումով առկա իրավիճակի վերաբերյալ ամփոփ տեղեկատվության հիման վրա վեր հանել»  բառերով, 

3. Միջոցառումների ժամանակացույցի 2-րդ կետի «Միջոցառում» սյունակում՝ «Քաղաքի անձնագրի» բառերը փոխարինել «ՀՀ համայնքներում ՏՏ կիրառության առումով առկա իրավիճակի վերաբերյալ ամփոփ տեղեկատվության հիման վրա» բառերով, 

4. «Հայաստանի Հանրապետության վարչատարածքային բաժանման մասին» ՀՀ օրենքի համաձայն՝ քաղաքային կամ գյուղական տարանջատումը տարածվում է բնակավայրերի, այլ ոչ թե համայնքների վրա: ՀՀ օրենսդրությամբ այլևս սահմանված չեն «քաղաքային համայնք» և «գյուղական համայնք» հասկացությունները:  Համայնքը կարող է ընդգրկել մեկ կամ ավելի թվով բնակավայրեր (քաղաքային կամ գյուղական):

Ուստի առաջարկում ենք Նախագծի «Ներածություն» բաժնի 4-րդ կետում՝ «46 քաղաքային համայնք, որում ներառվում է 49 քաղաքային բնակավայր:»  բառերը փոխարինել «որոնցից 46-ը՝ քաղաքային բնակավայր ընդգրկող: Քաղաքային բնակավայրերի թիվը 49 է:» բառերով: 

5. Վարչատարածքային բարեփոխումների վերջնարդյունքում միայն մեկ քաղաքային բնակավայրից բաղկացած համայնքները լինելու են մի քանիսը և համայնքների ճնշող մեծամասնությունը լինելու է բազմաբնակավայր:  

Առաջարկում ենք հաշվի առնել վերոնշյալ հանգամանքը և հայեցակարգը լրամշակել՝ բազմաբնակավայր համայնքներում  «խելացի լուծումներ» ներդնելու նպատակին համապատասխան: 
	Չի ընդուվել:
Ընդուվել է մասնակի:

Ընդուվել է:
Ընդուվել է:
Ընդուվել է:
Ընդուվել է:

	«Թվային Հայաստան» հիմնադրամի կողմից մշակված ՀՀ թվային օրակարգը հանդիսանում է հայեցակարգային փաստաթուղթ և ներառելու է պետական կառավարման և տեղական ինքնակառավարման մարմիներում թվայնացման գործընթացի հիմնական թիրախները և մոտեցումները, ուստի արձանագրային որոշման նախագծով նախատեսված միջոցառումները չեն կարող ընդգրկվել ՀՀ թվային օրակարգը սահմանող փաստաթղթում, ինչպես նաև ՀՀ թվային օրակարգից բխող միջոցառումներում, իսկ «Հայաստանի Թվայնացման Օրակարգ 2018-2030» փաստաթղթում նախաձեռնություն 1.1.7-ը նախատեսվում է իրականացնել «Փորձնական խելացի ծրագիր» և 2018-2020 թթ.-ին:

Ուստի հայեցակարգով նախատեսված միջոցառումները չեն հակասում «Հայաստանի Թվայնացման Օրակարգ 2018-2030» փաստաթղթին:

Արձանագրային որոշման նախագծի 2-րդ հավելվածի 2-րդ   և 3-րդ կետը խմբագրվել է, իսկ 5-րդ կետը չի ընդունվել, քանի որ յուրաքանչյուր համայնք պետք է իր համար՝ ըստ որոշման նախագծի 2-րդ  հավելվածով սահմանված միջոցառումների արդյունքում պետք է մշակի «Խելացի քաղաքի» ծրագրեր, իսկ ՀՀ տարածքային կառավարման և զարգացման նախարարությունը համակարգի տվյալ աշխատանքները:

Արձանագրային որոշման նախագծի 2-րդ հավելվածի 1-ին կետը խմբագրվել է:

Արձանագրային որոշման նախագծի 2-րդ հավելվածի 2-րդ կետը խմբագրվել է:

Արձանագրային որոշման նախագծի 1-ն հավելվածի 4-րդ կետը խմբագրվել է:

Արձանագրային որոշման նախագիծը լրամշակվել է:



ՏԵՂԵԿԱՆՔ

Իրավական ակտերի նախագծերի հանրային քննարկման վերաբերյալ
Իրավական ակտի նախագծի անվանում
ՀՀ կառավարության «Խելացի քաղաքի» ստեղծման հայեցակարգին հավանություն տալու մասին» արձանագրային որոշման նախագիծ

Իրավական ակտի նախագիծ մշակող մարմնի անվանում
ՀՀ տրանսպորտի, կապի և տեղեկատվական տեխնոլոգիաների նախարարություն

Իրավական ակտի տեսակ
Որոշում
Ոլորտ
Տրանսպորտ, կապ և տեղեկատվական տեխնոլոգիաներ

Հանրային քննարկման ժամկետ
20/11/2017 - 11/12/2017


Ստացված առաջարկների արդյունքներ
Չի ստացվել

Քվեարկության արդյունքներ
3 կողմ
2 դեմ
Տեղեկանքը գեներացվել է www.e-draft.am կայքի կողմից
13/12/2017
Ամփոփաթերթ

ՀՀ կառավարության «Խելացի քաղաքի» ստեղծման հայեցակարգին հավանություն տալու մասին» արձանագրային որոշման նախագիծ նախագծի վերաբերյալ

